
Datu pertsonalen babesa

Patxi Juaristi - Soziologoa

Informazioa oso garrantzitsua da gure gizartean. Hain da garrantzitsua, askok informazioaren gizartea kontzeptua erabiltzen dutela bizi dugun garai hau izendatzeko. Ez da gutxiagorako. Izan ere, informazioaren eta komunikazioaren teknologi berrien erabilera egokia eginez, gizarteak gai dira ezagutza sortzeko eta, ondorioz, euren bizi kalitatea hobetzeko. Dakienak lan daidi, ez dakienak leher daidi. 

Hala eta guztiz ere, informazioaren gizarteak disfuntzio ugari ere sortzen dizkigu. Dena informatizatua, sailkatua edo egiaztatua egon behar den gizarte, ustez, arriskutsu honetan, informazioaren erabilera kaxkarrak gure bizi kalitatean kaltea eragiten du, sarri askotan. Nahi baino gehiagotan, gure izen eta abizenekin datozen zabor iragarkiak sartzen dizkigute gure etxeetan; gutaz informazio ugari duten pertsonek deitzen digute telefono konpainiaz aldatzera tentatzeko edo zerbait erostera bultzatzeko, edo ezagutzen ez ditugun igorleengandik spam mezuak jasotzen ditugu gure posta elektrikoan. Inoiz ez dakigu nork eman edo saldu dizkien gure datuak, baina badakite nortzuk garen eta gure helbideak zeintzuk diren. Kontrolatzen ez ditugun imajina eta datu pertsonal asko dago guk ez dakigun pertsona, enpresa eta erakundeen eskuetan. 

Joan den urtarrilaren 28an Datu Babesaren Europako Eguna izan zen. Egun horren helburua da Europar Batasuneko herritarrei azaltzea euren datu pertsonalen inguruan dituzten eskubideak eta erantzukizunak, baita herritarrak kontzientzia hartzeko besteen pribatutasuna errespetatzeko premiaz. 

Badago gai horren inguruan gogoeta egiteko beharra. Datuen babesa oinarrizko eskubidea da, baina gizarteko arlo gehienetan sustraitu gabe dago oraindik. Datuak Babesteko Euskal Bulegoak 2008an egin zuen ikerketa baten arabera, Euskal Autonomia Erkidegoko biztanleok informazio gutxi dugu arlo horretan dauzkagun eskubideen inguruan, eta ez gara jabetzen norbere datu pertsonalen legez kanpoko erabilerek ekar diezaguketen arriskuez eta mehatxuez. EAEn, biztanleen %37 daude kezkatuta erakunde publiko eta enpresa pribatuek euren datu pertsonalez egiten duten erabilpenarekin. Europar Batasuneko herritarren batez bestekoaren dezente azpitik dago adierazitako kezka maila (%64). Gainera, herritarren %26k entzun dute zerbait Datuen Babeserako Euskal Bulegoaz. 

Arduratuta egoteko arrazoiak baditugu. Izan ere, azken urteotan modu ez zuenean datuak biltzen eta kudeatzen dituzten sistemak eta erakunde sofistikatuak sortu dira gure inguruan. Gizakion datu pertsonalak negozioa egiteko edo gizarteak kontrolatzeko tresna preziatu bihurtu dira, eta, ondorioz, enpresei eta erakundeei ez zaie ardura horretan dirua inbertitzea. Kaleetatik paseatzen dugunean edo aurrezki kutxan dirua ateratzen dugunean grabatu egiten gaituzte. Travel Club txartela erabiliz edo banku, aurrezki kutxa, gasolindegi edota denda handien txartelekin ordainduz, puntuak, opariak eta deskontuak lortzen ditugu, baina, era berean, gure bizimoduari buruzko informazio ugari erregalatzen dugu. Hainbat enpresa, elkarte eta erakunderi konfiantza osoz ematen dizkiegu gure imajinak eta datuak, eta gero konturatzen gara Interneten jarri dituztela edota iragarkiak eta era askotako mezuak bidaltzeko erabiltzen dituztela. Facebook eta Twenty bezalako sare sozialen bidez, besteekin komunikatzen gara, eta ezagutzen ditugun pertsonekin gure bizitza partekatzen dugu, baina, egiatan, gure argazkiak, profilak eta datuak aireratzen ditugu. Hitz gutxitan esateko, informatikaren laguntzarekin, pertsonei buruzko hainbat eta hainbat datu plazaratzen eta biltzen dira egunero, gero, sarri askotan, gure intimitatea urratzeko erabiliko direnak. 

Ulertzekoa da datu pertsonalak babestearen garrantzia sustraitu gabe egotea. Gai berria da guretzat, eta oraindik ez gara ohartu horren atzetik dagoen guztiaz. Datu pertsonalak babesteari buruzko Europako Legebiltzarraren lehen zuzentaraua 1995. urtekoa da, eta EAE-ko Datuak Babesteko Euskal Bulegoa 2005. urtean sortu zen. Hala eta guztiz ere, iruditzen zait ezinbestekoa dela gai horren garrantziaren inguruan gogoeta egitea eta kontzientzia handiagoa hartzea. Inoiz ez genuke ahantzi behar datuak tratatzeko sistemak gizakion zerbitzura egon behar direla, eta derrigor zaindu behar dituztela pertsonon oinarrizko askatasunak eta eskubideak, intimitatea batez ere. Datu baseak eta informazio sistemak ezagutza sortzeko eta, ondorioz, gure bizimodua errazteko izan behar dira, eta ez gure bizi kalitatea hondatzeko. Besteen gauzak jakin gura dabilenari, gutxi eta oker. 

